
ШАРУА ҚОЖАЛЫҒЫНЫҢ ЖЕРЛЕРІНІҢ ҚҰҚЫҚТЫҚ ЖАҒДАЙЫ
Шаруа қожалығының жерлерінің құқықтық жағдайын анықтау үшiн алдымен шаруа қожалығы деген ұғымның мазмұнын ашып алу керек. Тарих беттерiне көз жүгiрте отырып, Қазақстанның Ресейге қосылғаннан кейiнгi феодалдық жер қатынастарын еске түсiрiп, ой елегiнен өткiзсек тек жерде қызмет етушi адамдар ғана шаруалар деп саналды. Ал, қызметi жерменен байланысты емес адамдар, атқаратын қызметiнiң түрiне қарай қолөнершi, етiкшi, саудагер және тағы баска атаулармен аталды. Алғашқыда жер учаскелерiнiң басым бөлiгi iрi жер иеленушiлер – феодалдардың иелiгiнде болып, онда жалданып жұмыс iстейтiн адамдар жәй шаруалар атанды. Кейiнiрек, шаруаларға жер бөлiнiп берiлгеннен кейiн, шаруалардың ешкiмге жалданбай өз жерiне қожалық етiп, дербес отбасылық шаруашылық жүргiзуге мүмкiндiк алуы қоғамда кiшiгiрiм шаруалардың қожалықтарын қалыптастырды. 
Шаруалардың иелiгi, яғни,  қожалығы оларға берiлген жердiң негiзiнде қалыптасты және ол шаруалардың шаруашылық жүргiзуге қажеттi мүлкiнiң негiзi ретiнде саналды. Демек, шаруаларда иелiктiң, яғни, қожалықтың пайда болуы шаруалардың дербес  шаруашылық iс жүргiзуiне негiз болды.

Бiздiң ойымызша, шаруа қожалығының бүгiнгi күнгi құқықтық жағдайын анықтауда жоғарыда айтылған негiздерге сүйенген дұрыс болатын сияқты.
Себебi, қазiргi кезде шаруа қожалығы дегенiмiз – ауыл шаруашылығында жер пайдалану арқылы жүзеге асыратын жеке кәсiпкер. Ал, шаруашылықты жүзеге асыру үшiн алынған жер және басқа да мүлiктердiң жиынтығы кәсiпкер – шаруаның иелiгiн, яғни қожалығын қалыптастырады. Олай болса, шаруа қожалық дегенiмiз – ауыл шаруашылық мақсатындағы жерлердi пайдалану арқылы отбасылық – еңбек немесе басқа да нысандарда жүзеге асырылатын кәсiпкерлiктi жүргiзуге негiз болатын мүлiктердiң жиынтығы. Шаруа қожалықтары қызметінің пәрменділігін арттыру мен құқықтық мәртебесін көтеру үшін оны аграрлық саладағы жер құқық қатынастарының арнайы субъектісі ретінде танудың тиімдірек екендігін мойындауымыз қажет. 
Шаруа қожалығы, өзiндiк қосалқы шаруашылық және ұжымдық немесе жеке бау – бақшалық, бағбандық қызмет. Сонымен қатар, ауылшаруашылық өнiмдерiн жеке тұрғын үй құрылысы мен саяжай құрылысы үшiн жер алған азаматтар да өндiруде. Шаруа қожалығы мен ауыл адамдарының өзiндiк қосалқы шаруашылығы бiр – бiрiне өте ұқсас. Шынында өзiндiк қосалқы шаруашылықтың жылдан – жылға көбейiп дами түсуi және онда ауылдың шаруа қожалықтарының белгiлерiнiң болуы оларды жақындастыра түседi. 
В.В. Устюков өз еңбегiнде «Өзiндiк қосалқы шаруашылық жүргiзуге байланысты қатынастардың кеңiнен етек алуына қарамастан, бүгiнгi таңда заң әдебиеттерiнде де, экономика әдебиеттерiнде де оның бiрыңғай, нақты түсiнiгi қалыптаспаған.  Әрбiр iзденушi бұл ұғымға өз анықтамасын беруде» - деп  жазады [1, б. 24]. Әдебиеттерде өзiндiк қосалқы шаруашылық жеке меншiктiң ерекше нысаны немесе жеке меншiк объектiсi болып табылады деген көзқарастар кеңiнен таралған. 
Қазiргi кезде жағдай мүлдем өзгердi және өзiндiк қосалқы шаруашылықты азаматтардың жеке меншiгiнiң ерекше нысаны ретiнде қарастыруға болмайды. Өзiндiк қосалқы шаруашылық жеке меншiктiң бiр түрi емес, себебi мұндай нысан заңдарда қарастырылмаған. Өзiндiк қосалқы шаруашылық азаматтар мен олардың отбасы мүшелерiнiң учаскесiндегi шаруашылық қызметi, ауылшаруашылық өндiрiсiн толықтыратын шаруашылық жүргiзу әдiсi. Сондай – ақ, колхоз мүшелерi мен совхоз жұмысшылырының, басқа да ауыл тұрғындарының негiзгi жұмысынан бос уақытында жер учаскесiнде азаматтардың жеке меншiгi мен жеке тұтынуында болатын, сонымен қатар сатылатын ауылшаруашылық өнiмiн өндiруi. 
В.В. Петровтың өзiндiк қосалқы шаруашылықта жер учаскесiнiң көлемiн шектеу және мал мен құс ұстаудың нормасын алып тастағаннан кейiн өзiндiк қосалқы шаруашылықтың  шаруалар ауласының (шаруа қожалықтарының) жеке шаруашылығынан ешқандай айырмашылығы болмайды.

Қазақстан Республикасының жер заңдарында азаматтарға өзiндiк қосалқы шаруашылық жүргiзу үшiн берiлетiн үй iргесiндегi жер учаскелерi бiрден жер санаттарының екi түрiне де енгiзiлген( елдi мекендердiң жерiне және ауылшаруашылығы мақсатындағы жерлерге. Оларға жердiң екi санатының да құқықтық жағдайы қолданылды. 
Қазақстан Республикасның Жер кодексiнiң 10 тарауы ауылшаруашылық мақсатындағы жер деп аталып 97 баптың 6 тармағында ауылшаруашылық мақсатындағы жер жеке меншiкке – Қазақстан Республикасының азаматтарына өзiндiк қосалқы шаруашылығын, бағбандықты, саяжай құрылысын дамыту үшiн, жеке меншiкке немесе жер пайдалануға Қазақстан Республикасының жеке және заңды тұлғаларына шаруа қожалығын жүргiзуге берiлетiндiгi көрсетiлген [2].

Сонымен қатар, осы тараудың 102 бабында Қазақстан Республикасының азаматтарына өзiндiк қосалқы шаруашылық жүргiзу, бағбандық және саяжай құрылысы үшiн жеке меншiкке жер учаскелерi ауылшаруашылығы мақсатындағы жерден, ауылдық елдi мекендердiң жерiнен, және босалқы жерлерден берiледi деп көрсетiлуi шаруа қожалығы мен өзiндiк қосалқы шаруашылықтың бiр – бiрiне тым ұқсас екендiгiн айқындай түседi. Жер кодексiнiң 11 тарауы елдi мекендердiң жерiне арналып, 107 баптың 3 тармағында елдi мекендердiң жерiнiң құрамына ауыл шаруашылығына пайдаланылатын жерлер де енгiзiлген. 
Бұл жерден шаруа қожалығын жүргiзушi азаматтармен қатар, өзiндiк қосалқы шаруашылық жүргiзушi азаматтар да шаруашылық жүргiзу үшiн ауыл шаруашылық мақсатындағы жерлер мен босалқы жерлерден  жер алуда тең құқылы екендiгiн  байқаймыз. Осыған орай, жер туралы кодексте өзiндiк қосалқы шаруашылық жүргiзу үшiн берiлетiн үй iргелiк жер учаскесiнiң ауылшаруашылық мақсатындағы жер санатына енгiзiлуi өзiндiк қосалқы шаруашылық жүргiзу үшiн берiлетiн жер учаскесiнiң құқықтық жағдайын анықтауда қиыншылықтар тудырса, өзiндiк қосалқы шаруашылық жүргiзу үшiн ауылшаруашылық мақсатындағы жерлерден және босалқы жерлерден жер учаскесiнiң берiлуi өзiндiк қосалқы шаруашылықтың құқықтық жағдайын анықтауда шаруа қожалығымен салыстырғанда қиыншылықтар тудырып отыр.
Г.С. Башмаковтың пiкiрiнше, өзiндiк қосалқы шаруашылықтың жер учаскесiн ауылшаруашылық мақсатындағы жер санатынан шығарып, елдi мекендердiң жерi санатынан өзiндiк қосалқы шаруашылықтың жер учаскесiнiң құқықтық жағдайын айқындайтын арнайы тармақ қарастыру керек. 
Бiз бұл пiкiрмен қосыламыз, сонымен қатар, жер кодексiнiң 102 бабындағы өзiндiк қосалқы шаруашылық жүргiзу үшiн берiлетiн жер учаскесiн бағбандық пен саяжай құрылысын дамыту үшiн берiлетiн жер учаскелерiнен бөлiп қарастырып, бағбандық пен саяжай құрылысын дамыту үшiн берiлетiн жер учаскелерiн сол күйiнде ауыл шаруашылық мақсатындағы жер санатында қалдырып, өзiндiк қосалқы шаруашылық жүргiзу үшiн берiлетiн жер учаскесiн елдi мекендердiң жер санатына қосып, кодекстiң 107 бабының 3 тармағының 7 тармақшасындағы «ауылшаруашылығына пайдаланылатын жер» [3] деген сөздi «ауыл шаруашылығын жүргiзу үшiн өзiндiк қосалқы шаруашылыққа пайдаланылатын жер» деп өзгерту керек деп ойлаймыз.

